Eusko Ikaskuntza/  I Euskarazko kazetaritzaren IV Jardunaldiak

Nafarroako Unibertsitatea, maiatzaren 18 ean

1. Beste krisi bat

Ez nuke azalpen hau hasi nahi hasieratik aipatu gabe sektorea krisialdi gogorra igarotzen ari dela. Izan ere, garai latzak dira prentsa idatzian; arazo berriak sortu dira gure merkatuan, baina horrek berak, aldi berean, erronka baten aurrean jarri gaitu, eta gure papera berriz ere zehazteko aukera paregabea eskaini digu.

Saiatuko naiz krisiaren faktore nagusiak nire ustean zeintzuk diren azaltzen, bai eta euskal egunkari nagusiek eman duten erantzuna eta orain ere ematen dutena agertzen ere, eta, amaitzeko, proposamen alternatiboa egingo dut, proposamen horixe baita, nire uste apalean, nik ordezkatzen dudan Grupo Noticias taldearengandik hurbilen dagoena.

Prentsaren krisian eragina izan duten hainbat faktore daude. Adibidez, enpresa handiek prentsa idatzian egiten duten ohiko publizitatean egindako inbertsioak murriztu dituzte, eta, prentsaren lehengai funtsezko eta sinbolikoaren, hots, paperaren prezioa gora doa. Bestalde, irakurle gutxiago dago, hainbat difusio-ikerketak adierazi duenez (EGMren azken datuek erakutsi dute egunkari guztien irakurle kopurua jaitsi dela apur bat), eta, gainera, erredakzioetan langileria murrizten ari dira kostuak egokitzeko -eta horrek produktuaren kalitatea jaisten du halabeharrez-. Horiexek eragina izan ohi duten faktore batzuk. Baina faktore horiek guztiak ez dira berriak.

Arazo horien gainetik iraun dugu, hainbat hamarkadetan arrastaka izan ditugun arren, eta, nire ustez, une hauetan ez dira erabakigarriak.

Lehenik eta behin, irratia sartu zen jokoan, eta beste hainbeste gertatu zen 25 urte geroago telebistarekin. Hedabide berriak ziren, eta publizitatearen pastelaren banaketan ere, hartzaile berriak. Prentsa idatziarentzat mehatxu larria izan zen garai hartan. Prentsa new media hedabideekin -garai hartan irratia eta telebista- lehiatu beharrean aurkitu zen, askoz ere informazio azkarragoa, berehalakoa eta zuzena ematen zuten hedabideen aurka. Egunkariek euren papera berriz definitu behar izan zuten eta azkenean egia agerian gelditu zen; hots, lehia egotetik urrun, hedabide berriak prentsaren osagarri zirela. Egunkariek ez zuten maila galdu, eta ez zuten salmenta murriztu; are gehiago, haietako batzuk -gaitasun gehien zutenak- gehiago zabaldu ziren.

Orain bertan ere oso egoera antzekoan gaude, gutxienez ikuspuntu kualitatiboan. Prentsak beste erronka bat du aurrez aurre, eta zer izaera izan behar duen berriz ere pentsatzera behartzen duo Baina, aldi berean, dinamikoagoak diren eta egokitzeko gaitasun handiagoa dutela erakusten duten egunkariek aukera bat dute aurrean, mehatxua baino gehiago.

Gaur egungo krisiaren faktoreek -lehen aipatutako ohiko faktoreez aparte- zerikusi handiagoa dute, berriz ere, new media hedabideen sorrerarekin. Informazio-bide berriak sortu zaizkigu, garai batean irratia eta telebista bezala, eta hasiera batean behintzat mehatxu gisa agertzen zaizkigu: funtsean Internet eta doako egunkariak dira.

Ez naiz hasiko hedabide berri horien ezaugarriak xehetasun osoz aztertzen, profanoa bainaiz, eta, gainera, une hauetan gehiago interesatzen baitzait ohiko prentsa izenez ezagutzen denak hedabide berri horien aurrean ematen duen erantzunaz hitz egitea. Baina onartu egingo dut, alde batetik, Interneteko hedabideek informazio azkarra, berehalakoa eta ugaria eskaintzen dutela batez ere. N ahikoa da hamar minutu eskasean ohiko egunkarien lauzpabost Interneteko ataritan edo web orritan begira ibiltzea eguneko berrien jakinaren gainean egoteko. Gainera, berri horiek azken mementoan eguneratuta egon ohi dira. Bestalde, doako egunkariek eguneko albiste orokorren lauzpabost zertzelada eta zerbitzu informazioaren oinarrizko sorta eskaintzen dute. Osatzeko, bertako erreportajeren bat gehitzen dute, eta hori nahikoa izan daiteke oso zorrotza ez den irakurlearentzat. Horrez gain, abantaila batzuk dauzka. Batetik, debalde da, eta, bestetik, minutu gutxitan gainetik irakur daiteke, metroko ibilbide batean edo osasun-etxean zain zaudela, adibidez.

Lehiakide horren aurrean, gure buruari galdera bat egitea derrigorrezkoa da: zertarako erosi behar du irakurleak egunkari bat egunero?

Emango dugun erantzunaren mende egongo da, prentsaren biziraupena horrenbeste ez agian, baina bai haren herri izaera eta aniztasuna. Hau da, gu jendarte zabalaren hedabide gisa zabaltzea egongo da jokoan -egunkaria espazio publikoaren erreferentzia izatea eta aparteko produktu minoritario izaten ez bukatzea-, eta monopolio egoerak eta pluraltasun faltak, komunikabide baino gehiago, egunkaria botere faktiko ez bihurtzea. Hori, ordea, prentsa talde jakin batzuetan modu batera edo bestera gertatzen ari da jada.

2. Erantzun tradizionala

Galdera berri horien aurrean eta XXI. mendeko erronka berrien aurrean, ez dut uste harrokeria litzatekeenik defendatzea prentsa tradizionalak 80ko hamarkadako erantzun zaharrekin erantzuten jarraitzen duela.

Zergatik erosi egunkari bat egunero? galderaren aurrean euskal prentsak -eta hemendik aurrera Euskal Herriaren ikuspegitik prentsak duen krisira mugatuko naiz- erantzun anitzak eskaintzen ditu. Horietatik hiru soilik laburbilduko ditut:

- Ohitura: egunkaria egunero erostea (batez ere, El Correo, Diario Vasco edo Diario de Navarra bezalako goiburuetan), gure gizartean oso sustraituta dagoen ohitura da, eta hainbat arrazoi sozial, ekonomiko edo politiko dela-eta irakurle prentsa indize handiena duena da. Ohitura ematen den informazioaren gainetik dago, bai eta egiten den egunkari motaren gainetik ere.

- Zerbitzu gisa: egunkaria egongelako mahaitxoan edukitzeko beharra dago, gure eguneroko bizitzaren elementu bat gehiago balitz bezala. Zinemetako kartelera, telebistako programazioa, farmaziak, eskelak, bai eta kalean, bizilagunen artean, telebistan...

aipatutako informazioren bat -bai egunerokoa, bai interes sozialekoa- kontsultatzeko zerbitzua soilik baldin bada ere.

- Aukera politiko gisa: aurretiko planteamendu ideologiko batetik, gure burua berresteko erreferentzia informatibo bat bilatzen dugu. Egunkariak eskaintzen duen errealitatearen ikuspegian bilatzen dugu. Izan ere, egunkariaren editoriala gure aukera politikoarekin guztiz bat dator, edo partzialki, edo gutxienez paraleloa da. Fenomeno hori Euskal Herrian saltzen diren egunkari guztietan gertatzen da (Garatik edo Deiatik hasita, Grupo Vocento taldeko egunkari kontserbatzaileenak edo Diario de Navarra arte, tartean Madrileko eragina duten El País edo El Mundo egunkariak). Komunikabideek beren irakurleei erantzun hori emateko aukera politikoak hartzen dituzte bere gain.

Azken hiru hamarkadetan euskal prentsak eman dituen erantzun horietatik -Euskadin pisu politiko handia izan dute, eta horrek egin den prentsan eragina izan du modu batean edo bestean- hiru egunkari mota heredatu ditugu:

1) Prentsa kontserbatzailea: hegemonikoa da bere merkatuaren errealitate soziologikoari egokitzeko duen gaitasunagatik, bai eta botere instituzionalera moldatzeko duen gaitasunagatik ere (bere interes politikoekin bat egiten ez duen arren).

2) Herrialdeko sentsibilitate politiko jakin batekin ados dauden egunkariak. Haien bokazioa erreferentziala da, eta hertsiki enpresariala dena baino harago doa.

3) Euskal Herriko edizioak dituen Madrileko prentsa. Eragina izateko gaitasunean interes berezia dute.

Hiru egunkari mota horien jatorriak zerikusi handia du Euskadik 80ko hamarkadan izan zuen trantsizio politikoarekin, bai eta trantsizio hori bizi izan zuten egunkariek hartutako jarrera editorialarekin ere. Gerora, egokituz joan dira modu batera zein bestera azken 25 urteotako aldaketa politikoetara eta sozialetara.

Nahita utzi ditut alde batera ondoren sortu ziren egunkariak; egunkari horiek gero eta gehiago indartu den eredu baten ordezkari dira, eta egoera ezberdin baten harira sortu dira. Generikoki hitz eginez, garai berrien ondorio direla esango genuke. Prentsa euskaldunaz ari naiz (lehenik Egunkaria, eta gero, Berria, bata eta bestearen artean eboluzio garrantzitsua dago) eta Grupo Noticiaseko hiru goiburuak (Diario de Noticias de Navarra duela hamar urte, eta, orain gutxiago, Diario de Noticias de Alava eta Noticias de Gipuzkoa).

3. Berriz ere zehaztearen erronka

Egunkarien perfila halabeharrez dago egoera politikoari eta sozialari lotuta;

batetik, prentsa ez delako inguruan duen mundutik at dagoen burbuila, eta, bestetik, gizartearen erreferente bihurtu nahi duelako, hain zuzen, gizarte horri ematen diolako informazioa.

Hori horrela izanik, lehen esan bezala, Euskal Herrian azken 30 urteotan izan den ziklo biziak prentsan estiloa finkatu duo Baina guzti-guztiok dakigu Euskal Herriko egoera politikoa, ekonomikoa eta soziala eraldaketa sakonak izaten ari del a, eta eraldaketa horiek hasi besterik ez direla egin: badira hiru faktore prentsak ezinbestean hurbil behar dituenak; batetik, bake prozesua eta normalizazio politikoa, estatutu osteko bigarren trantsizio deituriko honetan zabaldu dena. Bestetik, euskal produkzio sareari globalizazioaren ekonomiak ekartzen dizkion erronkak eta baldintzak, eta azkenik, trantsizioa bizi izan zuen belaunaldiaren aldean oso ezberdina den beste belaunaldi gazte bat sartu izana sare horretan.

Aldaketa horiek direla-eta, eta horiekin batera, prentsaren krisiaren faktore berriak eta gizarteak egunkarioi egiten dizkigun eskakizun berriak direla-eta, euskal prentsak bere burua berriz definitzeko prozesua abiatu behar du, eredu berria bilatu behar du, kazetaritza ulertzeko eta kazetaritzan jarduteko beste modu bat. Beste ziklo baten atarian gaude, eta ziklo horretan, egunkari guztiak behartuta daude garai berrietako pentsamoldearekin konektatzera.

Irakurle berriek ez dute orain informazio neutral a soilik eskatzen (hori lortzerik badute beste baliabide azkarrago batzuen bidez ere), eta ez digute eskatzen, ezta ere, talka politikoko prentsarik (horren ideologizaturik ez dagoen euskal gizartea loratzen hasi baita; gizarte anitza, ñabardura askoduna, transbertsalitate handikoa...), ez eta ohiturazko prentsarik ere (gazteek ez baitute egunkaria ohitura hutsez erosten, gurasoek bezala, eta haien eskakizunen maila oso altua egin baita; prentsa erosten badute, egunkariak euren jakin-mina asetzen duelako da).

Lehenago Berria egunkariaren kasua nabarmendu dut, egunkari horrek oso eboluzio paradigmatikoa izan duela uste dudalako, eta, nire iritziz, eboluzio hori euskal prentsa guztiari aplika dakiokeelako. Gaur bertan astebete da euskal egunkari hori diseinu eta eduki aldetik nabarmen aldatuta kalera irten zenetik. Ez zait iruditzen kasualitatez edo modu puntualean gertatu denik.

Euskal Autonomia Erkidegoko eta Nafarroako hezkuntza sistemetan euskalduntze prozesu indartsua eta nabarmena izan da azken bi hamarkadetan, eta hori oso lagungarria izan da erabat elebidunak diren gazteen belaunaldiak merkatuan sartzeko. Izan ere, gazte horiek erraztasun eta azkartasun bera dute gaztelaniaz zein euskaraz aritzeko, bai ahozko hizkuntzan, bai eta idatzian ere. Hori, zalantza izpirik gabe, funtsezko aldaketa izan da herri honetako egoera linguistikoan, eta lorpen garrantzitsua normalizazioaren bidean. Euskara erabat sartu da ofÍzialtasunean, kultura idatzian, eta, horren ondorioz, prentsan ere txertatu da, lekuko hutsa izateari utzita.

Fenomeno hori gure gaira ekarrita, euskarazko prentsa hizkuntz normalizaziorako estrategien tresna izatetik erabat lehiakor den prentsa izatera igaro da. Eta, izan ere, eskakizun maila altuko masa kritikoa aurkitu du parez pare, eta masa horrentzat ez da nahikoa euskarazko prentsa edukitzea. Orain euskarazko prentsa izateaz gain... kalitatezko prentsa nahi du; euskarazko prentsa... ausarta; euskarazko prentsa... erakargarria, inguruan duen egoera sozialarekin konektatutako euskarazko prentsa.

Jada ez dira nahikoa erakundeen laguntza eta euskarazko egunkari bat argitaratzeko posible izan dadin sortutako ekimen sozialak. Orain, euskaldunen belaunaldi berriek gainditu egin dute hizkuntza aldarrikapenaren faktorea, beteta dagoelako, eta euskarazko prentsa hori irakurtzeko eta erosteko gaztelaniazko lehiakideek baino informazio erakargarriagoa emateko eskatzen dute, bai kulturan, zein nazioarteko gaietan, kiroletan edota informazio lokalean.

Filosofía horrekin, Berria egunkariak aintzat hartu du gainera prentsaren merkatu berriko beste gakoetako bat: informazio lokalaren eskaera. Horrelaxe hasi da Hitza debaldeko egunkariak argitaratzen Gipuzkoako hainbat eskualdetan; hain justu ere, euskarak indartu beharrik ez duen lekuetan, lehendik ere ohiko hizkuntza berau delako alor pribatuan, sozialean eta lanean.

Aintzat hartu dituzte, bestalde, informazioa aurkezteko forma eta formatu berriak bilatzearen beharra. Horregatik diseinatu eta egituratu dituzte berriz edukiak, eta gainera erredakzioko atalen barne antolamendua aldatu dute. Berrikuntza horiekin guztiekin atera zen kalera joan den astean Berria berria.

Ez da nire asmoa Berria egunkariaren ahalmenak nabarmentzea, edota merkatu berrira egokitzeko erakutsi duen gaitasuna -nahiz eta iritzi editorialean beste hutsune batzuk dituen-. Kasu hori aipatu dut iruditzen zaidalako egunkari horrek errealitate berriari eman behar izan dion erantzuna erabat aplika dakiokeela gaztelaniazko euskal prentsa guztiari.

4. Prentsa berria, proposamen alternatiboa

Kazetaritza berria sortzeko eta egiteko beharra eta albisteen berri emateko beste forma bat aurkitzea aspaldiko eskakizuna eta asmoa dira, eta zikloka agertzen dira komunikazioaren eremuan eta egunkarietako erredakzioetaneta batzuetan tabernetan ere bai-.

Nire iritziz, lehen esan bezala, une hauetan ziklo aldaketa horietako batean gaude. Prentsa idatziaren munduan, eta merkatu berriak egunkariak berriz definitzera behartzen dituenez, kazetaritza idatziaren eredu berria sortzen ari da, publiko berria edota informazio eskaera berria.

Prentsak belaunaldi aldaketarekin konektatzea du erronka, Euskal Herrian sortzen ari den aldaketa sozialeko prozesu sakonarekin, eta herritarren gaur egungo ardurekin, informaziorako erreferentzia izan nahi badu berriro. Prentsak informazioa eman behar du, baina, horrez gaineranew mediek ez bezala- gauzak ikusteko modua bihurtu behar du, gizartea pertzibitzeko modua, informazioa hierarkizatzeko, aztertzeko eta interpretatzeko modua...

Prentsa berri izendatu dudan kontzeptu orokor horretan, nire ustez, ideia funtsezkoenak diren puntu batzuk baino ez ditut nabarmenduko.

Kazetaritzan jarduteko eskuliburu klasikoarekin lotuta dauden faktore eta ezaugarri askoz ere gehiago daude (ausardia, espiritu kritikoa, iturriak kontrastatzea, eta abar), baina, nire iritziz, une hauetan gero eta garrantzi handiagoa hartzen ari diren zazpi balio hautatuko ditut hemen aipatzeko.

Joera hori hartzen ez duten egunkariak, zinez, bazterrean geldituz joango direla uste dut.

· Prentsa lokala: zuzenean eragiten digun informazioa hurbilekoa izatea da kazetaritzaren oinarrietako bat. Eta gainerako hedabideen lehian gure arma nagusietakoa da. Internetek ez du etxe azpian dugun dendaz hitz egiten, ez eta bizilagunen arteko arazoez edota gure plaza publikoa osatzen duten beste hainbat elementuz ere. Ez du hitz egiten gure plaza publikoaz, eta plaza hori errealitate bizia da gure herri eta hiri guztietako imajinarioan, batez ere Euskal Herrian. Prentsa lokalak plaza horietara guztietara iristeko ahalegina egin behar du.

· Prentsa soziala. Herritarren lehen arazoen inguruan sortzen diren informazio eta eztabaida guztien isla izatea: hezkuntza, osasuna, etxebizitza, ingurumena, unibertsitatea, herritarren segurtasuna, gazteria, gertaerak... Hau da, azken batean, gizarte osoari interesatzen zaizkion betiko poloak islatzea.
· Prentsa anitza. Aniztasuna ez izatea besterik gabe informazio eskaintza gehiago ematea. Balio duena egunkari bakoitza berez ere anitza izatea da, plaza publikoan batera agertzen zaizkigun ahots, sentsibilitate, iritzi, ideia eta kezka guztiak bata bestearen alboan jarri eta kontrastatzeko aukera ematea. Errealitate batzuk ez dira hedabide jakin batzuetan existitu ere egiten.
· Prentsa interpretatzailea. Gure irakurleek j aso dute eguneko informazioa irratian, telebistan edo Intemeten, baina euren egunkariaz fidatzen jarraitzen dute. Gure erredakzioan esan ohi dugun bezala, guk ez ditugu teletipoak saltzen. Gure irakurleak jakin nahi du bere egunkariak nola kontatzen dizkion berriak, haiek balioesteko. Eta ez du ikuspuntu politikoa behar... irakurleak informazio gakoak behar ditu -eta batzuetan dibulgatzaileak- bere iritzia sortu ahal izateko.
· Prentsa askea. Beharrezkoa da prentsa berriak prentsa libre eta askearen tradizio onena berreskuratzea. Horrek ez du esan nahi ezinbestean neutral a edo laua izan behar duenik. Baina bai prentsak bere interesen menpe bakarrik egon behar duela, eta irakurleen eta iragarleen interesen menpe, eta ez hedabidetik kanpoko erakundeen interesen edota interes politiko zein ekonomikoen menpe.
· Enpresa bokaziodun prentsa: aurrekoarekin oso lotuta, prentsa berriari eskatu behar zaion lehena da enpresa gisa bideragarria izan dadila, horixe baita prentsa horren independentzia bermatzeko modu onena. Egunkari bat enpresa irizpideekin kudeatu behar da, eta, hortik abiatuta, oinarri editorial aren arkitektura osoa eratu behar da.
· Prentsa irudimentsua: egunkariaren diseinuak erakargarria izan behar du, eredu formalak hausteko orduan arriskatua, edukien banaketan berritzailea...

Ekarpen honekin ez dut nahi izan prentsa idatziari buruzko saiakera bat idazterik, ezta gutxiago ere; baina, gutxienez, espero dut erredakzioetatik sektorearen etorkizuna une hauetan nola ikusten dugun modu enpirikoan adierazteko balio izana. Eta, alde horretatik, ezin izan dut saihestu, are ikuspuntu zehatzagoa hartuta, azalpen labur hau alde batetik Grupo Noticiasen filosofiaren lagina izatea -eta ia gure eraketaren printzipioena-. Filosofia horixe ardatz hartuta atera zen kalera Diario de Noticias Nafarroan, eta duela urte eta erdi eraman zuten Diario de Noticias de Alava egunkarira eta duela sei hilabete Noticias de Gipuzkoara.

